
Inissiaatileqatigiiffiit pisortanik pigineqartut namminersortunngorsarnissaat 

immaqaluunniit kommuninut oqartussaaffik tunniunneqarnissaa pillugu apeqquteqaat 

aallaavigalugu oqallisissiaq. 

(Inatsisartunut ilaasortaq, Bentiaraq Ottosen) 

 

 

 

Akissuteqaat  

(Ineqarnermut Attaveqaasersuutinullu Naalakkersuisoq) 

 

 

Siullermeerneqarnera  

 

 

Naalakkersuisut sinnerlugit Inatsisartunut ilaasortaq, Bentiaraq Ottosen, Atassut, 

siunnersuuteqarneranut qutsavigaara. 

 

Siunnersuuteqartup pisortanit aqutsineq qanoq annikillisinneqarsinnaanersoq aammalu 

inuiaqatigiit siunissami qanoq aaqqissuussaassanersut, tamatumalu innuttaasut suleqatigalugit 

oqaloqatigalugillu pisariaqaraluarnera, oqallisigerusuppai.  

 

Siunnersuuteqartup siunnersuutigaa tamanna assersuutigalugu INI A/S-ip 

namminersortunngorsarneratigut, taamaalillunilu akisussaaffiup namminersortunut 

nuunneqarneratigut, pisinnaasoq, taamaalilluni Namminersorlutik Oqartussat inissiaataannik 

iluarsaassinissamut aningaasaqarnikkut atugassaqarnerulersinnaammat.  

 

Pisortat allaffissornerat annikillisinneqartariaqartoq, kisianni pingaartumik innuttagut 

nammineersinnaasut – namminiissasut, Naalakkersuisut siunnersuuteqartoq 

isumaqatigilluinnarpaat.  

 

Naalakkersuisunit isumaqatigiissuteqarfigineqartunut Siumumut aamma Inuit Ataqatigiinnut, 

ineqarnerup aaqqissuuteqqinneqarnissaa pillugu isumaqatigiissuteqarput. Siunnerfigineqartut 

ilagaat pisortat sapinngisamik ikinnerpaanik inissiaateqassasut aammalu innuttaasut 

annertunerusumik imminnut inissaminnik pilersussasut. 

 

Innuttaasut annertunerusumik imminnut inissiamik pilersornissaat pillugu Naalakkersuisunit 

siunnersuuteqartoq isumaqatigaat. 2024-mi inatsisissatut siunnersuutit tallimat, innuttaasut 

imminnut inissiamik pilersornissaannik ajornannginnerulersitsisussat, akuerineqarput. 

 

INI A/S-ip Namminersorlutik Oqartussat aammalu kommunit inissiaataasa amerlanersai ukiut 

30-t sinnerlugit aquppai, taakkunanilu pineqarput maannakkorpiaq katillugit inissiat 9.000-it 

missaannik amerlassusillit. INI A/S-ip attartortitsisarnermut inatsit aammalu tunngavigisassat 

inissianik piginnittunut – tassa imaappoq Namminersorlutik Oqartussanut imaluunniit 

kommuninut - isumaqatigiissutigineqartut tunngavigalugu aqutsinini isumagisaraa. 

Innuttaasut amerlanerusut imminnut inissaminnik pilersornerat ilutigalugu, allaffissorneq 

inissianik piginnittut aamma INI A/S-ip akornanni suleqatigiinnikkut ingerlaavartumik 

naleqqussarneqartussaavoq. 

 

Ineqarnermi aaqqissuusseqqinnermi ilaatinneqartut ilagaat, pisortat ineqarnermut 

suliassaqarfiannik aaqqissuussisimaneq nalilersoqqinneqassasoq, taamaalilluni 

allaffissornikkut aqutsineq sunniuteqarnerulersinneqassalluni aammalu aningaasartuutit 

annikillisarneqassallutik. Ineqarnermut suliassaqarfik aaqqissuunneqassaaq innuttaasut 

pisariaqartitaat sapinngisamik pitsaanerpaamik naammassineqarsinnaanngorlugit aammalu 

kommunit aalajangiisoqassappat akuutinneqassapput. Pilersaarutigineqarpoq tamatumunnga 

siunnersuut 2026-mi saqqummiunneqassasoq. 

 

Naalakkersuisunit partiit isumaasa tusagaqarfiginissaat qilanaaraat. 

 

 

 


